
Renuka Stavaraj Stotram Kaularnava

રેણુકાસ્તવરાજસ્તોત્રમ્ કૌલાર્ણવે ભૈરવોક્તમ્

શ્રી ગણેશાય નમઃ ।
સદાશિવં નમસ્કૃત્ય ઉમાં દુર્ગાં ગણેશ્વરમ્ ।
વક્ષ્યામિ રેણુકાસ્તોત્રં ભુક્તિ-મુક્તિ-ફલપ્રદમ્ ।
ગુપ્તપ્રકટ-સિદ્ધાનાં યોગિની ચક્ર-પાદુકામ્ ।
નમામિ શિરસા નાથં કાલ કૌલેશ્વરં પ્રભુમ્॥
આનન્દ-પીઠ-મધ્યસ્થમાનન્દ-પરવેષ્ટિતમ્ ।
પ્રણમ્ય ચ કુલાનન્દં જ્ઞાનાનન્દ-પ્રકાશકમ્॥
અક્ષરં ક્ષરમાદ્યન્તં પ્રકૃતિં   પુરુષં પરમ્ ।
તં વન્દે સચ્ચિદાનન્દમેકવીરં સશામ્ભવમ્॥
સિંહપર્વતમાસીનં   દેવદેવેશ્વરોત્તમમ્ ।
તત્રસ્થઞ્ચ સુરવાસિનમાત્રેયં બ્રહ્મવાદિનમ્॥
અનુસૂયા વરં પ્રાપ્તં પુત્રસ્નેહેન વત્સલામ્ ।
યત્ર યોગીશ્વરો વિષ્ણુઃ સમ્ભવિષ્યત્વયોનિજામ્॥
નાનાભોગસમાકીર્ણં ક્રીડતે પ્રમદાદિભિઃ ।
મદિરાનન્દચૈતન્યં જ્ઞાનાનન્દપ્રબોધકમ્॥
જમદગ્નેસ્તુ યા ભાર્યા રેણુકા નામ વિશ્રુતા ।
રામમાતેતિ વિખ્યાતા ત્રિષુ લોકેષુ વિસ્તૃતા॥
દત્તાત્રયો મહાત્માઽસૌ નાગપિઙ્ગલપૂર્વકમ્  ।
રેણુકાયાઃ વિનિક્ષિપ્તં સદ્ભાવં બીજમુત્તમમ્॥
માયા બીજેન સંયુક્તં મહાપીઠોદ્ભવં શુભમ્ ।
તત્રસ્થા શામ્ભવી શક્તિઃ સોમયા ચ કુલાન્વયા॥
કુલાકુલવિભાગેન વામ-દક્ષિણ-સઞ્જ્ઞકમ્ ।

સન્તાનં ત્રિઃ પ્રકારં ચતુઃ સિંહાસને   સદા॥
ક્રમપીઠેઃ સદા યુક્તં દ્વીપ-દ્વીપાન્તરે સ્થિતમ્ ।
પઞ્ચાશદ્વર્ણભેદેન મન્ત્રયન્ત્રાણિ વૈ સ્થિતમ્॥
ચતુષ્કં પઞ્ચકં ષટ્કં ચતુષ્કં પઞ્ચકન્ત્રિકમ્ ।
વષટ્કારઃ સમુત્પન્નઃ કૌમાર્યા બટુકાદ્વયઃ॥
ષડ્ભિઃ ચક્રૈસ્તુ વૈ દેવ્યાઃ શ્રીકણ્ઠાદ્યાશ્ચૈવ ભૈરવાઃ ।
શ્રિયા ક્રમેણ સંયુક્તા ચતુઃષષ્ઠ્યાસ્તુ દેવતાઃ॥
બ્રાહ્મી માહેશ્વરી ચૈવ કૌમારી વૈષ્ણવી તથા ।
વારાહી ચ તથેન્દ્રાણી ચામુણ્ડા ચ શિવોદ્ભવા॥
પ્રયોગે વારુણં કૌલં આદાવાહ્ય જયન્તિકા ।
ચરત્રિકં પ્રતઞ્ચૈવ દેવી કોષ્ઠેન ચાષ્ટધા॥
માહેન્દ્રી ચ તથાગ્નેયી યામ્યાં નૈરૃત્ય વારુણી ।
વાયવ્યાં હિ ચ કૌવેરી ઈશાન્યાં દિવ્યયોગિની॥
ઉડ્યાયની જલન્ધરી કામરૂપા ચ યા સ્થિતા ।
કૌલાર્ણવે સ્થિતા યા ચ મન્ત્રે ચક્રે તુ યા સ્થિતા॥
પ્રસન્ના પ્રકટા ચૈવ સહજા કુલજાદયઃ ।
ક્ષેત્રપાલાશ્ચ દિક્પાલા વેતાલાશ્ચૈવ રાક્ષસાઃ॥
પિશાચા ગણગન્ધર્વા શાકિની ડાકિની તથા ।
ખ़ેચરા ભૂચરાશ્ચૈવ પાતાલાશ્ચાન્તરિક્ષગાઃ॥
નાનારૂપધરા સર્વે બલિપૂજાભિકાઙ્ક્ષિણઃ ।
અધિકારસ્વરૂપેણ વિચરન્તિ મહીતલે॥
ક્રીડતે યોગિની વૃન્દં ક્ષેત્રમાતૃગૃહે સ્થિતમ્ ।
કેચિદ્ ગાયન્તિ નૃત્યન્તિ પૂજયન્તિ સ્તુવન્તિ ચ॥
હસન્તિ કિલકિલાયન્તિ ગર્જયન્તિ મહાબલાઃ ।
માતૃપાદોદ્ભવા સર્વે માતૃમણ્ડલસંસ્થિતા॥
તન્મધ્યે શામ્ભવી શક્તિર્રેણુકા સુરપૂજિતા ।
શ્રાવણ્યશ્ચૈવ શાક્તેયમષ્ટવ્યા શામ્ભવીપદમ્॥

તેન સા શામ્ભવી પ્રોક્તા હકારાદ્ધિ કલાસ્મૃતા ।
બ્રહ્મા વિષ્ણુશ્ચ રુદ્રશ્ચ ઈશ્વરઃ શિવ એવ ચ॥
માલાબીજસમુત્પન્ના સા શક્તિર્રેણુકા મતા ।
નમોઽસ્તુ તે મહાદેવિ મહામાયે નમોઽસ્તુ તે॥
નમોઽસ્તુ તે વીરભદ્રે વીરમાત્રે નમોઽસ્તુ તે ।
રામમાત્રે નમસ્તુભ્યં ત્રિષુ લોકેષુ પૂજિતા॥
નમોઽસ્તુ કુલકૌલેશિ નમોઽસ્તુ જ્ઞાનભૈરવિ ।
નમોઽસ્તુ જ્ઞાનગે સર્વે સર્વેશ્વરિ નમોઽસ્તુ તે॥
રામેશ્વરિ નમસ્તુભ્યં કામેશ્વરિ નમોઽસ્તુ તે ।
ભદ્રકાલિ નમસ્તુભ્યં કામેશ્વરિ નમોઽસ્તુ તે॥
જમદગ્નિપ્રિયે શુભ્રે રેણુકે ત્વાં નમોઽસ્તુ તે ।
ચૈતન્યવિગ્રહે નિત્યે વ્યાપકે ત્વાં નમોઽસ્તુ॥
ત્રૈલોક્યવ્યાપિની દેવી વિષ્ણુમાયે નમોઽસ્તુ તે ।
શઙ્કર-પ્રેમપાત્રત્વં પાર્વતિ ત્વાં નમોઽસ્તુ તે॥
હરકાયાર્દ્ધવાસિત્વં શઙ્કરિ ત્વાં નમોઽસ્તુ તે ।
ભક્તિપ્રિયે મહાશુભ્રે માલિનિ ત્વાં નમોઽસ્તુ તે॥
પઞ્ચમુદ્રે મહામુદ્રે ભૂતપઞ્ચકમુદ્રિતે ।
મહામુદ્રાત્મિકે શાન્તે રેણુકાયૈ નમોઽસ્તુ તે॥
સદ્ભાવબીજમુત્પન્નં ભાવેન તવ સંસ્થિતમ્ ।
સ્વાત્મભાવાત્મજાત્મસ્થા રેણુકાયૈ નમોઽસ્તુ॥
સ્વચ્છન્દવિહરિણી શક્તિઃ સ્વચ્છન્દેન ચ સંસ્થિતા ।
સ્વચ્છન્દોન્મત્તમાતઙ્ગી  રેણુકાયૈ નમોઽસ્તુ તે॥
પ્રમત્તે મદિરાનન્દે મદિરાનન્દવિગ્રહે ।
ચિદ્રુપે પરમાનન્દે રેણુકાયૈ નમોઽસ્તુ તે॥
જગદ્બીજે જગદ્રૂપે જગદ્ભૂતે જગન્મયે ।
જગન્માતે જગન્માતઃ રેણુકાયૈ નમોઽસ્તુ તે॥
વૈષ્ણવી વિષ્ણુમાયા ત્વં મોહિતં સચરાચરમ્ ।
વાઞ્છિતાર્થપ્રદાદેવિ તાં વન્દે રેણુકામહમ્॥

reNukAstavarAja.pdf 3



રેણુકાસ્તવરાજસ્તોત્રમ્ કૌલાર્ણવે ભૈરવોક્તમ્

સ્વચ્છન્દભૈરવીચણ્ડે માતઙ્ગી  મત્તરૂપિણી ।
યોગિનીવૃન્દમધ્યસ્થે એકવીરે નમોઽસ્તુ તે॥
બ્રહ્મવૈકુણ્ઠરુદ્રાદ્યા મુનીન્દ્રાઃ સિદ્ધકિન્નરાઃ ।
ત્વત્પદં પૂજયન્તીહ માતૃપીઠે નમોઽસ્તુ॥
ત્વં પરા ત્વં ચ પશ્યન્તી મધ્યમા ત્વં ચ વૈખરી ।
ઋગ્યજુઃ  સામાથર્વાણિ શબ્દબ્રહ્માત્મિકે નમઃ॥
યજ્ઞવિદ્યા ત્રિસન્ધ્યા ત્વં વેદગર્ભા સુરેશ્વરિ ।
ગઙ્ગા  ગયા ચ ગાયત્રી માતાપુરનિવાસિની॥
ત્વં સ્વાહા ત્વં સ્વધા ચૈવ પઞ્ચયજ્ઞમહામખ़ે ।
યસ્યજાતિ દ્વિજેન્દ્રાણાં માતૃલિઙ્ગમહેશ્વરિ ॥
ત્વં ચ કાલી મહાકાલી મહાલક્ષ્મી સરસ્વતી ।
ત્રિપુરા ત્વરિતા ત્વં ચ રેણુકાયૈ નમોઽસ્તુ તે॥
કપાલિની કાલિકાત્વં ભૈરવી ત્વં ચામ્બિકા ।
માહેન્દ્રી ત્વં વિશાલાક્ષી રેણુકાયૈ નમોઽસ્તુ તે॥
ક્ષેત્રજા પીઠજા ત્વં ચ મન્ત્રજા ત્વં કલામ્બિકે ।
પ્રસન્ના પ્રકટા ત્વં ચ સહજા ત્વં ચ રેણુકે ॥
વામે જ્યેષ્ઠે ચ રૌદ્રે ચ માલિની મન્ત્રયોગિની ।
વેદ સિદ્ધાન્તયાનિત્યં તાં વન્દે રેણુકામહમ્॥
સુરજ્યેષ્ઠે સુરાનન્દે સર્વદેવમયી શિવે ।
સચ્ચિદાનન્દચિદ્રૂપે વિશ્વેશ્વરિ નમોઽસ્તુ તે॥
પીઠક્ષેત્રે શ્મશાને ચ ક્રીડતે વૃન્દભૈરવી ।
ચત્વારિ યોગિની વૃન્દે રેણુકાયૈ નમોઽસ્તુ તે॥
ચતુઃષષ્ઠિસ્તુ યોગિન્યાઃ સિદ્ધસઙ્ઘટ્ટમેલકે  ।
માતૃમણ્ડલમધ્યસ્થે રેણુકાયૈ નમોઽસ્તુ તે॥
મન્ત્રયન્ત્રકુલાદ્યે તુ કુલકૌલેશ્વરિ શિવે ।
જ્ઞાનાનન્દસુરાપૂર્ણે રેણુકાયૈ નમોઽસ્તુ તે॥
ચતુરષ્ટકપીઠા ત્વં માયા સા ચણ્ડિકા મતા ।

બિન્દુ-નાદ-કલા-જ્યોતિઃ શિવશક્તિઃ સુશામ્ભવી॥
પઞ્ચબીજસમાયુક્તા પઞ્ચપ્રણવસમ્ભવા ।
ઉકારવિગ્રહા શક્તિઃ સમયા ચઞ્ચલામ્બિકા॥
કૌલાન્વયસમુદ્ભૂતે કૌલિકાન્વયપૂજિતે ।
ભારતી ચૈકવીરા ત્વં કુલકૌલાન્તરાલિની॥
રાજરાજેશ્વરી ત્વં ચ સિંહે   ચણ્ડેશ્વરી મતે ।
સ્વચ્છન્દા શ્રીભવા પ્રોક્તા સા શક્તિર્માતૃમણ્ડલે॥
આદિ સૂત્રક્રમૈર્યુક્તં મધ્યસૂત્રં તથૈવ ચ ।
સંવર્ત્તમણ્ડલાન્તસ્થે વીરમાત્રે નમોઽસ્તુ તે॥
કુલાવલિમથા વૃક્ષા અમ્બા શ્રીનાથપાદુકા ।
અકૃષ્ટકેતકિ ત્વં ચ કુબ્જે ચણ્ડિ નમોઽસ્તુ તે॥
દૂતી બટુકકૌમાર્યા ભૈરવી ક્ષેત્રપાલકા ।
સિદ્ધસઙ્ઘટ્ટયોગિન્યાં  ક્રીડતે માતૃમણ્ડલે॥
યોગિની પીઠમધ્યસ્થં મહાપીઠં સશામ્ભવમ્ ।
એકવીરાક્ષરં બ્રહ્મ સૂરસિદ્ધાલયં પરમ્॥
હંસપર્યઙ્કમારૂઢં ત્રિકોણં બીજપૂરકમ્ ।
એકવીરામિદં બીજં વાગ્ભવં પરમેશ્વરમ્॥
ત્રિબીજં બાણસંયુક્તં ત્રિશટ્કોષ્ઠદલે સ્થિતમ્ ।
તન્મધ્યે શામ્ભવી બીજમેકવીરં ચિદાત્મકમ્॥
ત્રિકોણાન્યેકબીજઞ્ચ માયાબીજેન વેષ્ટિતમ્ ।
આનન્દ કન્દકલ્લોલં હસન્તં માતૃમણ્ડલમ્॥
બ્રહ્મા વિષ્ણુર્મહાદેવ ઇન્દ્રાદ્યાશ્ચૈવ દેવતા ।
યદ્બીજં માતૃપીઠસ્થં શામ્ભવં તં નમામ્યહમ્॥
અકારસ્યાષ્ટમં બીજં શિવશક્તિસમન્વિતમ્ ।
તન્મધ્યે વસ્તુનિષ્ક્રાન્તં એકવીરં સશામ્ભવમ્॥
હૃદિમધ્યે સ્થિતં પદ્મં હૃદિ પદ્મં સકર્ણકમ્ ।
તન્મધ્યે વસ્તુનિષ્ક્રાન્તમેકવીરં સશમ્ભવમ્॥

સર્વનારીશુભત્વઞ્ચ કૂટસ્થં બીજમવ્યયમ્ ।
હકરાર્ધકુલધરમેકવીરે નમોઽસ્તુ તે॥
નિત્યક્લિન્ને મદદ્રાવે પ્રાણજીવાત્મસઞ્જ્ઞકે ।
હૃલ્લેખ़ે સચ્ચિદાનન્દે વિશ્વેશ્વરિ નમોઽસ્તુ તે॥
કુલપઙ્કજમાર્તણ્ડે હંસાક્ષે પ્રાણધારિણી ।
ચૈતન્યવિગ્રહે નિત્યે રેણુકાયૈ નમોઽસ્તુ તે॥
કદમ્બગોલકાકારે બ્રહ્મરન્ધ્રવિલમ્બિની ।
સૂક્ષ્મસૂક્ષ્માન્તરે નિત્યે રેણુકાયૈ નમોઽસ્તુ તે॥
કેન્દુઃ સ્રવલિત શક્તિઃ ષટ્ચક્રક્રમભેદિની ।
બ્રહ્મરન્ધ્રે વિનિષ્ક્રાન્તે રેણુકા વ્યોમમણ્ડલે॥
લિઙ્ગત્રયાન્તે  નિષ્ક્રાન્તે શૂન્યે નાદવિનિગ્રહે ।
નિરાલમ્બે નિરાભાસે રેણુકાયૈ નમોઽસ્તુ તે॥
નાભિમૂલેષુ યા શક્તિઃ કુણ્ડિલ્યાઃ  સર્પરૂપિણી ।
ષટ્ચક્રવિન્દુનાદાન્તે રેણુકા વ્યોમમણ્ડલે॥
ઇડા પિઙ્ગલમધ્યસ્થે  બ્રહ્મમાર્ગપ્રવાહિની ।
મૃણાલતન્તુરૂપેણ હિમાંશુ નિત્યં ચિદામ્બિકે ॥
દ્વાસપ્તતિ-સહસ્રાણિ નાડી વૃન્દાનિ ચાલયેત્ ।
સોમ-સૂર્યાગ્નિભિન્નેઽસિ ચિદ્રૂપે પરમામૃતે॥
શશિકોટિ સમાભાસે અવસીઃ બ્રહ્મમણ્ડલે ।
અચલે સર્વભૂતસ્થે રામમાત્રે નમોઽસ્તુ તે॥
અન્તઃકરણસમ્બન્ધિ નાડીયન્ત્રપ્રવાહિની ।
પ્રણવાત્મક હઃ સમ્યક્ હૃત્પ્રષ્ઠે પ્રતિતિષ્ઠતિ॥
આધારે નાભિ મધ્યસ્થે હૃત્પદ્મ-કણ્ઠ-તાલુકે ।
પ્રાણસ્યાન્તર્ગતે સૂક્ષ્મે ષોડશ ચૈવ રેણુકે ॥
સ્થાનત્રયવિનિષ્ક્રાન્તે માત્રાત્રયવિનિષ્ઠિતે ।
માતૃકેત્યેકવીરે ચ વ્યોમાતીતે પરાત્પરે॥
પીઠસ્થે પીઠમધ્યસ્થે માયાતીત-પરાત્પરે ।
હઙ્કારાર્ધકલાપૂર્ણે રેણુકાયૈ નમોઽસ્તુ તે॥

ત્વયા વિનૈકભેદેન વ્યાપિતં સચરાચરમ્ ।
ઇચ્છા-જ્ઞાન-ક્રિયા-શક્તિ રેણુકાયૈ નમોઽસ્તુ તે॥
ગિરિમધ્યે તથારણ્યે મેરુમધ્યે હિમાચલે ।
નન્દા કાત્યાયની દુર્ગે રેણુકાયૈ નમોઽસ્તુ તે॥
સ્વર્ગપાતાલમર્ત્યેષુ વિચરન્તી ત્વનેકધા ।
પ્રચણ્ડયોગિની ચણ્ડે એકવીરે નમોઽસ્તુ તે॥
તેજોમણ્ડલદુર્ધર્ષે સૂર્યકોટિ-સમપ્રભે ।
દુર્નિરીક્ષ્યે   દુરાધારે એકવીરે નમોઽસ્તુ તે॥
ઐં બીજં વ્યાપિતં યેન વજ્રેયં સચરાચરમ્ ।
ત્રૈલોક્યં ક્ષોભયન્તીં  ત્વા માયાબીજેન રેણુકામ્॥
ત્વમેવ પરમં જાપ્યં ત્વમેવ પરમં તપઃ ।
ત્વમેવ પરમં જ્ઞાનં રેણુકાયૈ નમોઽસ્તુ તે॥
ત્વં માતા ત્વં પિતા ભ્રાતા ત્વં સખા ત્વં ગુરુપ્રભુઃ ।
ત્વમેવ જગતાં ધાત્રી ત્રાહિ માં ભક્તવત્સલે॥
અધર્મઃ કુરુ તે ધર્મ ધનવાન્ ધનમીશ્વરિ ।
અજાતિઃ કુરુ તે જાતિસ્ત્વયાજ્ઞા પરમેશ્વરિ॥
અપવિત્રં પવિત્રેયં કુરુષે ત્વં સદામ્બિકે ।
ત્વમેવ પરમં તીર્થં ત્રૈમૂર્તિસ્ત્વં   જગન્મયે॥
જાતિભ્રષ્ટા કુલભ્રષ્ટા વ્રતભ્રષ્ટા ચ યે નરાઃ ।
એકવીરાપ્રસાદેન શુદ્ધાસ્તે નાત્ર સંશયઃ॥
દ્વિજાતિ મ્લેક્ષ પર્યન્તં પાપં યઃ કુરુતે નરઃ ।
તત્સર્વં દહ્યતે ક્ષિપ્રં રેણુકાદર્શનેન તુ॥
વર્ણાવર્ણો ન તસ્યાસ્તિ ત્વન્માર્ગે યે યથેરિતમ્ ।
તીર્થં ભૂતાસિ માતઙ્ગી  રેણુકાયૈ નમોઽસ્તુ તે॥
વિરજે રજનીમૂર્તે નિર્ધૂતે ધૂતકલ્મષે ।
ત્રૈલોક્ય પાવનિ પુણ્યે એકવીરે નમોઽસ્તુ તે॥
સમનો ઘ્રાણાઙ્ઘ્રિ  પાણિશ્ચ દદ્રુસ્ફોટકમેવ ચ ।

દારિદ્ર્ય-દુઃખ-રોગઘ્નીં  તાં વન્દે રેણુકામહમ્॥
કલ્પદ્રુમ-સમાખ્યાતા ચિન્તામણિ-વિભૂષિતા ।
રેજનાઃ કિં  પશ્યન્તિ રેણુકાં કામધેનુકામ્॥
ધર્માર્થકામમોક્ષાણાં પુરુષાણાં ચતુર્વિધામ્   ।
એકવીરાપ્રસાદેન સિધ્યન્તે નાત્ર સંશયઃ॥
સર્વં તીર્થાભિષેકં તુ સર્વયજ્ઞફલં લભેત ।
આષાઢે ચૈવ કાર્તિક્યાં  રેણુકાદર્શનેન તુ॥
પૃથિવ્યાં યાનિ તીર્થાનિ સમુદ્રા સરિતાનિ ચ ।
એકવીરા પરં નાસ્તિ સદ્યઃ પ્રત્યયકારકમ્॥
કાર્તિક્યાં  કૃત્તિકાયોગે  યઃ પશ્યન્તીહ રેણુકામ્ ।
ન તેષાં પુનરાવૃત્તિઃ કલ્પકોટિશતૈરપિ॥
શ્રીસિંહામલકં   દેવ દેવદેવેન સેવિતમ્ ।
મુક્તિગતા સમાસાદ્ય દ્વિસપ્તતિચતુર્મુખાઃ॥
દેવદેવો તથા રુદ્રઃ સમ્ભેદો ભાસ્કરાલયમ્ ।
તોયં મેરુસ્તડાગસ્ય સદ્યઃ પાપહરાણિ ષટ્ ॥
કુરુક્ષેત્રે સકૃત્તીર્થે રાહુગ્રસ્તે દિવાકરે ।
પ્રયાગં ચ સદાતીર્થં ગયા ગઙ્ગા  ચ રેણુકા॥
આધારભૂતનિલયો લલનારૂપધારિણી ।
ક્ષુધા તૃષા ચ દુઃખઘ્નીં  તાં વન્દે રેણુકામહમ્॥
યે પશ્ચિમાસ્તુ યે સિદ્ધા પૂર્વાયૈ યે ચ સંસ્થિતાઃ ।
એકવીરા પરં બીજં શાશ્વતં પદમવ્યયમ્॥
માયાબીજેન યા પ્રોક્તા હઙ્કારાર્દ્ધકલાસ્મૃતા ।
સા યોનિઃ સર્વમન્ત્રાણાં સા શક્તિઃ રેણુકા સ્મૃતા॥
કિં  તસ્ય બહુભિર્મન્ત્રૈર્વેદસિદ્ધાન્તવિસ્તરૈઃ ॥
એકવીરામહામન્ત્રં સર્વ-કામ-ફલપ્રદમ્॥
મૂલમન્ત્રમિદં પ્રોક્તં હંસભેદેન સંસ્થિતમ્ ।
સ સાક્ષાદ્ ભૈરવે પ્રોક્તમેકવીરં પરાત્પરમ્॥

રેણુકાસ્તવરાજસ્તોત્રમ્ કૌલાર્ણવે ભૈરવોક્તમ્

શિવશક્તિમિદં બીજં રેણુકામિદમવ્યયમ્ ।
સર્વમઙ્ગલમાઙ્ગલ્યે   પવિત્રં પાપનાશનમ્॥
ય ઇદં પઠતે નિત્યં ત્રિસન્ધ્યં શ્રદ્ધયાન્વિતમ્ ।
આયુરારોગ્યમૈશ્વર્યં પદં નિર્વાણમાપ્નુયાત્॥
અચલાં શ્રિયામાપ્નોતિ પુત્રદારાદિ સમ્પદામ્ ।
ભુઞ્જતે વિપુલાન્ભોગાન્ ત્રૈલોક્યં મોહયેદ્ધ્રુવમ્॥
એકવીરા ઇદં બીજં ત્રૈલોક્યે યઃ પઠેન્નરઃ ।
ઐશ્વર્યં લભતે રાજ્યં વાગૈશ્વર્યં ચ જાયતે॥
દુર્વૃત્તાનામશેષેણ તથા દુઃસ્વપ્નદર્શને ।
રક્ષોભૂત-પિશાચેભ્યો ગ્રહપીડાં વ્યપોહતિ॥
રેણુકાપરમં સ્તોત્રં યે જપન્તિ ચ માનવાઃ ।
પ્રાપ્નુયાત્પરમાં સિદ્ધિમણિમાદિ ગુણાષ્ટધામ્॥
માતાપુરસ્થિતા દેવી માતૃપીઠોદ્ભવા શિવા ।
મહાદેવેન સંસ્તુત્ય ભુક્તિ-મુક્તિ-ફલપ્રદામ્॥
રેણુકાયા ઇદં સ્તોત્રં પઠિષ્યતિ દિને દિને ।
સ ગચ્છેત્ પરમં સ્થાનં યત્ર દેવો મહેશ્વરઃ॥
ઇતિ શ્રીકૌલાર્ણવે શ્રીભૈરવપ્રોક્તં રેણુકાસ્તવરાજસ્તોત્રં સમ્પૂર્ણમ્ ।

॥ શ્રી રેણુકાર્પણમસ્તુ॥

